
■ En in postulat dumonda il cusse-
glier dals chantuns Alex Kuprecht
(pps/SZ) il cussegl federal da far in in-
ventari davart las ovras socialas da la
confederaziun e da formular propos-
tas per l’avegnir. Sper Christoffel
Brändli e Theo Maissen han 16 ulteriurs
collegas suttascrit ses postulat. Kup-
recht ha fatg attent als daivets da la con-
federaziun (rem. red. actualmain var
110 milliardas), a la situaziun economi-
ca ed a la crisa da finanzas. Quella crisa
internaziunala haja destruì grondas
summas dal chapital da las cassas da
pensiun, uschia che bleras instituziuns
èn crudadas sut il grad da garanzia e
stoppian per part vegnir sanadas. Quai
na saja betg en urden da surlaschar in
grev burdi social a las generaziuns futu-
ras, ha admonì Kuprecht. Actualmain
dattan da patratgar la situaziun finan-
ziala da l’Assicuranza d’invaliditad (AI)
e l’Assicuranza da dischoccupads (AD).

L’Assicuranza d’invaliditad
Dapi onns fa l’Assicuranza d’invaliditad
(AI) deficits. Actualmain èn quests s’ac-
cumulads sin var 13 milliardas francs.
Per cuvrir il deficit ha la confederaziun
fatg adiever dal fond da reservas da l’As-
sicuranza per vegls e survivents (AVS) e
plinavant transferì considerablas sum-
mas da l’urden da cumpensaziun dal gu-
dogn (UCG). La situaziun è pegiurada
perquai che bleras interpresas han
structurà lur manaschis e per part surdà
lavureras e lavurers cun prestaziuns nun-
suffizientas a l’AI. In ulteriur factur è
l’augment considerabel dals cas d’invali-
ditad per motivs psichics (mira fanestra).
Propostas per sanar la cassa han fin uss
fatg naufragi. La votaziun da la lescha ap-

provada l’onn passà dal parlament – che
prevesa in augment limità da la taglia sin
la plivalita – ha il cussegl federal spustà
sin l’atun proxim. Il resultat da la vota-
ziun è intschert.

L’Assicuranza da dischoccupads
Tar la davosa revisiun da l’Assicuranza da
dischoccupads (AD) han ins calculà cun
var 100 000 persunas senza lavur. Que-
sta giudicaziun è sa verifitgada sco me-
mia optimistica. Il dumber da dischoc-
cupads è s’augmentà uss sin passa
130 000 e per l’onn proxim quintan ils
prognostichers cun passa 200 000 persu-
nas senza lavur. Actualmain ha l’AD in
daivet da var 4 milliardas francs, empre-
stà da l’AVS. En vista a la situaziun eco-
nomica è ina sanaziun urgenta.

L’urden da cumpensaziun dal gudogn
En buna furma era l’urden da cumpen-
saziun dal gudogn (UCG), perquai ch’il
dumber da persunas che prestan ser-

vetsch militar è sa sminuì considerabla-
main en connex cun la refurma da l’ar-
mada. Dapi l’introducziun da l’assicu-
ranza da maternitad l’onn 2005 fan ins
adiever da quella cassa. Uss smanatscha
era là in deficit. E sin maisa èn preten-

siuns da schlargar las prestaziuns er en fa-
vur dals babs.

L’Assicuranza da vegls
e survivents

L’Assicuranza da vegls e survivents (AVS)

vegn finanziada tenor il sistem da reparti-
ziun. Quai vul dir las contribuziuns dals
lavurers e dals patruns vegnan pajadas vi-
navant a tgi che retila ina renta. Per dis-
poner d’ina reserva datti in fond che duai
correspunder a la summa da las rentas d’in
onn (20 – 30 milliardas francs). Fin uss è
l’AVS stada sin bunas chommas. Quai pu-
dess sa midar sch’il dumber da lavurers sa
sminuescha e sch’ins n’arriva betg da sa-
nar las ovras socialas AI e AD.

La finanziaziun da questas ovras so-
cialas a lunga vista vegnia ad esser ina
gronda sfida per ils proxims onns. Avant
da cumenzar cun ina discussiun funda-
mentala vul l’interpelant avair ina consi-
deraziun cumplessiva davart tut las ovras
scocialas. Plinavant pretenda Kuprecht
en ses postulat er ina giudicaziun davart
las entradas e las expensas per il sectur so-
cial insumma. Il temp saja arrivà uss per
infurmar e confruntar la populaziun da-
vart la vaira situaziun. Il cussegl federal è
sa declerà pront d’acceptar il postulat. Ier
ha il cussegl dals chantuns approvà quest
postulat senza far lungas.

Dumber da persunas cun ina renta en Svizra

Onn Mendas malsognas da quai per accidents total %1)

da naschientscha total motivs psichics

2002 27 201 169 478 72 924 22 980 219 659 4,8%
2006 28 119 203 661 96 208 24 520 256 300 5,4%
2008 28 406 200 089 99 080 2) 23 567 252 062 5,2%

1) Populaziun da 18 onns fin la vegliadetgna da renta
2) L’onn 2008 retiravan 99 080 (39,3%) ina renta per motivs psichics
Contribuziun per l’AI: Lavurants 0,70%, patruns 0,70%, total 1,40%
Funtauna: BSV

L’Assicuranza d’invaliditad

Ina sanaziun è urgenta
Consideraziun cumplesssiva davart las ovras socialas

Quitads fa l’aug-
ment dals cas psi-
chics che la AI sto
surpigliar. KEYSTONE

Sut la Banca naziunala u a Fort Knox?
Ils deposits d’aur èn secrets

■ Quantas tonnas aur svizzer vegnan
magasinadas en l’exteriur? Il mardi
proxim ha lieu ina sesida da cumis-
siun. Luzi Stamm (pps/AG) less cuntan-
scher che l’aur turna en Svizra. Quat-
ter cussegliers naziunals han ils ultims
onns dumandà, nua che l’aur da la Ban-
ca Naziunala Svizra (BNS) sa chatta. Igl
è stà Paul Günter (ps/BE), Oskar Freysin-
ger (pps/VS), Hans Kaufmann
(pps/ZH). Il 2007 ha Stamm dumandà
pled e fatg. La resposta dal cussegl fede-
ral ha adina tunà circa tuttina. «Per mo-
tivs da diversificaziun magasinescha la
BNS ina part da l’aur en l’exteriur. La
gronda part vegn dentant salvada en
Svizra», uschia il cussegl federal. «Sco au-
tras bancas centralas na dat era la BNS
ord motivs da segirtad betg enconu-
schent ils lieus da deposit da la facultad
d’aur.» Sco lieus da deposit vegnian en
dumonda be pajais cun ina buna stabili-
tad politica ed economica.

En la fortezza a Kentucky
In dals pli gronds magasins d’aur dal
mund sa chatta a Fort Knox. Là depona
la tresoraria dals Stadis Unids sias reser-
vas d’aur. Era las reservas da la Banca fe-
derala da la Germania duain esser maga-
sinadas en la fortezza d’atschal e beton a
Kentucky.

Hai era barras d’aur svizras en ils tre-
sors americans? «Jau hai discurrì cun
Jean-Pierre Roth, il directur da la BNS,
ed hai discurrì cun il cussegl federal», di
Stamm. «Ma jau n’hai nagin’idea. Pli
ditg ch’els taschan e pli fitg ch’jau hai su-
spect.»

Il mardi proxim discutta la cumissi-
un per economia e taxas l’interpella-
ziun da Stamm. Tractadas vegnan era
duas iniziativa parlamentaras da la pps.
La partida vul cuntanscher ch’ins depo-
na puspè tuttas reservas d’aur en Svizra
e che la BNS na venda nagin aur pli.
Anc meglier fissi, sche la Banca naziu-
nala cumprass puspè dapli reservas, ma-
negia Stamm.

Aur tegna pitg a tuttas crisas
Ils onns novanta aveva la BNS anc 2600
tonnas aur. Lura han ins decidì da ven-
der la mesadad da l’aur per dar ina part
dal retgav a la fundaziun da solidaritad.
Questa fundaziun han ins creà perquai
che la Svizra era vegnida sut squitsch per-
vi da contos da persunas sparidas durant
la Segunda guerra mundiala.

Suenter ch’ins ha vendì las 1300 ton-
nas aur per radund 20 milliardas francs
ha la BNS anc ina giada decidì da ven-
der 250 tonnas. Oz restan anc reservas da
1040 tonnas.

«Ins ha vendì l’aur per in pretsch mi-
serabel», sa vilenta Stamm. Uss fiss il
pretsch d’aur puspè sin l’ault. Ma il cus-
seglier naziunal da l’Argovia na less in-
summa betg vender reservas d’aur, n’em-
porta betg per tge pretsch. El deplore-
scha anc oz che la BNS ha insumma ven-
dì las 1300 tonnas. Las 20 milliardas
ch’ins haja obtegnì na possian mai cum-
pensar la valita d’aur che tegnia pitg a
mintga crisa economica.

La crisa fa midar idea
Stamm è spannegià, tge che resorta l’em-
na proxima da la discussiun en la cu-
missiun. Sia finamira, ma era quella da

la pps, è clera: Las reservas d’aur duain
turnar en Svizra. I na dastga betg pli ve-
gnir vendì reservas. E sche pussaivel duai
la BNS insacuras puspè cumprar aur.

Avant dus onns avess ins probabel be
ris davart talas propostas. «Ma pervi da
la crisa da finanzas pensa la glieud even-
tualmain in pau auter», di Stamm.

La BNS empresta aur
«L’aur vegn tegnì en salv en lieus segirs
en Svizra ed en l’exteriur», di Nicolas

Haymoz, il pledader da la BNS. Dapli na
mitscha betg sur sias levzas. El na trade-
scha era betg, sche la cumpart da l’aur en
l’exteriur surpassa la mesadad da tuttas
reservas. Il directori da la BNS possia de-
cider davart la vendita da las reservas
d’aur. Il directori consista da trais persu-
nas: il president Jean-Pierre Roth, Phi-
lipp Hildebrand e Thomas Jordan.

E quantas persunas san, nua che las
reservas d’aur èn magasinadas? Era que-
sta dumonda na vul Haymoz betg re-

spunder. El sez na saja en mintga cas betg
orientà.

Da las reservas d’aur haja la BNS dà
138 tonnas en emprest e retschaivia
tschains persuenter. Talas fatschentas sa
numnan «Gold-Lending». L’emna pro-
xima cumparia il nov rapport da gestiun
da la BNS, di Haymoz. Quel cuntegnia
las cifras pli actualas pertutgant l’aur en
emprest. Ma a tgi ch’ins ha emprestà
l’aur na stat deplorablamain betg scrit en
il rapport.

La facultad d’aur dal pievel svizzer sa chatta en tresors svizzers ed en l’exteriur. KEYSTONE

